
 
 
 
 
 
 

Monnerech, den 25. September 2023 
 
 

Un de Schäfferot vun der 
Monnerecher Gemeng 

 
 

 

 
Betrëfft: Interventioun fir de Gemengerot vum  29. September 2022 
 
 
Här Buergermeeschter, 
Madamm an Här Schäffen, 
 
 
Am Kader vum Gemengegesetz a vum interne Reglement fir d‘ Organisatioun vum Gemengerot, biede 
mir Iech des Interventioun, op d‘ Dagesuerdnung vun der Gemengerotssëtzung vum 29. September 
2023 ze setzen. 
 
 

„Reglement“ Limitatioun vun de Plakater am Kader vun de nationale legislative Walen op 
de Stroosseluuchten an der Monnerecher Gemeng. 
 
Freides Owes den 1. September um 18:55 (5 Stonne virum Delai fir Plakater ophänken ze goen) krut 
eng Persoun aus eiser Partei eng Mail vum Buergermeeschter mat enger Decisioun vum Schäfferot vum 
31.08.2023. (déi hei unhänkt)  
An der Decisioun vum Schäfferot gouf festgehalen a mat rouder Schrëft ervirgehuewen, dass Plakater 
un de Luuchtepottoen op 20 pro Partei limitéiert ass. 
  
Ofgesinn dovunner dass mir des Informatioun eréischt nom offiziellen Delai fir Plakater opzehänken, 
konnte liesen, ware mir iwwert des Uweisung iwwerrascht. Esou eng Moossnam, déi all d’ Parteien 
betrëfft, sollt eiser Meenung no, vue dass et sech em e Sujet vu nationalem Interesse handelt, an alle 
Lëtzebuerger Gemenge gläich definéiert sinn. Um nationale Plang sinn sech d’ Parteien eens ginn, fir e 
fairen an finanziell limitéierte Walkampf ze garantéieren. Iwwert d’ Manéier, wéi sech d’ Parteien dem 
Public solle präsentéieren, ass näischt zeréckbehale ginn. Deemno wär et zu Monnerech, wou de 
Schäfferot anscheinend eng aner Meenung huet, zumindest ubruecht gewiescht, am Virfeld, d’ 
Vertrieder vun all de Parteien un en Dësch ze bréngen, a mat hinnen am Konsens iwwer, lokal eegene 
Reegelen ze beroden. An deem Fall muss een awer  berücksichtegen, dass déi lokal Sektiounen net 
onbedéngt kënnen eegestänneg handelen an mussen mat hirem nationale Gremium zesummeschaffen 
wat Produktioun vum Material an d’ Koordinatioun ubelaangt.  
Leider ware mir zu kengem Zäitpunkt informéiert oder agebonnen. Mir vermëssen hei ganz kloer eng 
demokratesch a fair Approche. Wou ass dat vill versprachend Matsproochrecht vun alle Bedeelegten?   
 



Esou e Reglement muss no Reegelen an Delaien opgestallt ginn, un déi sech och e Schäfferot muss 
halen. 
 

1. Laut Gemengegesetz muss esou e Reglement vum Gemengerot gestemmt, dem Intérieur 
zougestallt an (am Reider) publizéiert ginn. 

2. Fir Staatsstroossen ass den Verkéiersminister zoustänneg an eng national Autorisatioun gëtt 
vun der pont et chaussée ausgestallt.  

 
Fir eis ass et kloer, dass de Schäfferot hei net konform zum Gesetz agéiert a seng Kompetenzen 
iwwerschratt huet. Mir sinn der Meenung, dass déi, déi d’ Reegele maachen, sech an éischter Stell sollen 
un d’ Prozeduren halen. Decisioune, wéi déi heiten, déi eng Portée iwwert eisen Territoire eraus hunn, 
kënnen nëmme vum Gemengerot geholl ginn. 
 
Et ass nach méi bedauerlech, dass eng laangjärech Vertriederin aus der Chamber, Kandidatin vun der 
CSV-Lescht a fréier Schäffin des Decisioun vum Schäfferot op de soziale Medien publizéiert huet an 
d’LSAP ugegraff a beschëllegt huet sech net un Gemengereglementer ze halen. Hei muss ee wierklech 
vum “monde à l’envers” schwätzen a sech Froen iwwert Verständnis zum Fonctionnement vun eisen 
Instanzen stellen.   
 
Mir verschléissen eis net géint eng Limitatioun vun de Walplakaten a si bereet mat alle Bedeelegten 
“en bonne et due forme” un engem Reglement mat ze schaffen. Mir géifen proposéieren dat an enger 
nächster Sitzung vun der Reglementskommissioun zesummen ze maachen. 
 
Eis Froen un de Schäfferot 
 

• Onofhängeg vum legale Kader, dee mir vehement a Fro stellen - ass de Schäfferot der Meenung, 
dass eng Benoriichtegung per Email un eng Persoun pro Partei a quasi ouni Délai, déi richteg 
Approche ass, fir Aarbechten ze verhënneren, déi mëttelfristeg geplangt musse ginn? 
(jiddereen, deen an enger Partei, oder soss am Benevolat, matschafft, weess vu wat mir 
schwätzen) 

• Vue dass mir hei vun enger Moossnam schwätzen, déi d’ Fräiheet an d’ Aktiounen vun de 
politesche Parteien massiv aschränkt, sinn mir der Meenung, dass dëst nëmmen kann iwwert  
e Gemengereglement en bonne et due forme geschéien. Ass de Schäfferot der Meenung, dass 
d’ Decisioun, déi d’ Wal-Propaganda limitéiere soll, net an den Entscheedungsberäich vum 
Gemengerot gehéiert?  

• Huet de Schäfferot sech an dëser Fro juristesch ofgeséchert oder gëtt et eng offiziell 
Stellungnam vun der autorité de tutelle, also dem Intérieur? Wann jo, kënne mir deen Avis 
kréien? 

• Ass de Schäfferot der Meenung, dass d’ Befugnisser vun eiser Gemeng och d’ Infrastrukturen 
vum Staat kënne betreffen? Wann jo, gëtt et en Accord vum Verkéiersministère a kënne mir 
deen gesinn?  

 
 
 
Mat beschte Gréiss. 
 
Conseilleren vun der Sozialistescher Partei.  
 
Danielle BASTIAN ép. JUCHEM 
Anne BECKER    
John VAN RIJSWIJCK  



 


